
1 Pedr_(27)

1 Pedr 4: 12-19 (parhad)

12 Ffrindiau annwyl, peidiwch synnu eich bod chi’n mynd trwy’r ffwrn dân ar hyn o bryd, fel petai rhywbeth annisgwyl yn digwydd i chi. 13 Dylech chi fod yn hapus am eich bod yn cael dioddef fel y gwnaeth y Meseia. Pan fydd e'n dod i’r golwg eto yn ei holl ysblander cewch brofi llawenydd cwbl wefreiddiol. 14 Mae'n fendith fawr i chi gael eich sarhau am eich bod yn dilyn y Meseia, am ei fod yn dangos fod Ysbryd yr Un gogoneddus, sef Ysbryd Duw, yn gorffwys arnoch chi. 15 Ddylai neb ohonoch chi ddioddef am fod yn llofrudd neu’n lleidr neu am gyflawni rhyw drosedd arall – na hyd yn oed am fusnesa. 16 Ond peidiwch bod â chywilydd os ydych chi'n dioddef am fod yn Gristion – dylech ganmol Duw am i chi gael y fraint o’i gynrychioli. 17 Mae'n bryd i’r farn ddechrau, a phobl Dduw ydy’r rhai cyntaf i gael eu barnu. Ac os mai ni sy’n cael ein barnu gyntaf, beth fydd yn digwydd i'r rhai hynny sydd ddim yn ufudd i newyddion da Duw? 18 Fel mae’r ysgrifau sanctaidd yn dweud: 
"Os mai o drwch blewyn mae’r rhai sy’n gwneud beth sy’n iawn yn dianc
beth ddaw o bobl annuwiol sy’n anufudd i Dduw?"
19 Felly, os dych chi'n dioddef am mai dyna ewyllys Duw, dylech ymddiried eich hunain i ofal y Duw ffyddlon wnaeth eich creu chi, a dal ati i wneud daioni.

Trwy ei lythyr mae Pedr wedi pwysleisio fod barn Duw yn realiti – nid i Gristnogion yn unig, ond i bawb (1:17; 2:23; 4:5). Bydd pobl Dduw yn cael eu barnu, a bydd y rhai sydd ddim yn ei dderbyn fel Arglwydd yn cael eu barnu hefyd. Beth fydd yn digwydd i bobl sydd ddim yn Gristnogion?.... ‘beth ddaw o bobl annuwiol sy’n anufudd i Dduw?’
Iesu Grist ei hun ddwedodd:
41 "Yna bydd yn dweud wrth y rhai sydd ar ei ochr chwith, 'Dych chi wedi’ch melltithio! Ewch i ffwrdd oddi wrtho i, i'r tân tragwyddol sydd wedi ei baratoi i'r diafol a'i gythreuliaid............ 46 "Wedyn byddan nhw'n mynd i ffwrdd i gael eu cosbi'n dragwyddol....’(Mathew 25:41,46)

Yn yr un modd ac mae llawenydd a gogoniant tragwyddol yn realiti, mae uffern a dioddef tragwyddol hefyd yn realiti. Dyma pam mae Pedr wedi pwysleisio ymddygiad Cristnogion a’u tystiolaeth, yn bersonol ac fel eglwys.  Dydy Duw ddim eisiau i neb fynd i uffern. Mae o eisiau i bawb droi ato, ac mae’n defnyddio ei bobl i rannu ei neges, sef y newyddion da amdano, ar draws y ddaear. Ar adegau mae Duw yn ymyrryd ym mywyd person yn uniongyrchol, ond gan amlaf mae’n defnyddio ei bobl i wneud ei waith. Mae Duw yn hynod o amyneddgar, ond mae’r Beibl yn glir fod ‘popeth am ddod i ben yn fuan.’ (4:7)

